
6863 Leikanger
UTSKIFTING AV FERJEMATERIELL PÅ STREKNINGA ASKVOLL – VÆRLANDET
Viser til tidlegare brevbyte mellom Fjord1 Fylkesbaatane og Bulandet Grendalag/Værlandet Vel, brev av 18.08.06
Sambandet Askvoll – Værlandet/Bulandet. har no fått ei ny ferje, ”Fjalir”. Denne har tidlegare gått i rute i Solund. Der var dei lykkelege over å verte kvitt den.

”Fjalir” er sertifisert for sambandet Askvoll – Værlandet, men det er dermed ikkje sagt at den er eigna til å gå her.

Turen Askvoll – Værlandet tek om ein time og ti minutt (med ”Austrheim” i underkant av ein time). ”Fjalir” har ikkje salong oppe. Dette er eit minus, spesielt sidan denne reisa i seg sjølv er ei fin naturoppleving og eit gode som vi har kunna profilert til turistane.  Ein går glipp av mange fine landemerke når ein må sitje under dekk.

Utsikt frå ”Austrheim” som trafikkerte sambandet fram til 23. august.

Vidare er ”Fjalir” ikkje overbygd, slik at bilane vert oversprøyta med saltvatn på overfarten. For posten er det eit problem at aviser og anna post er gjennomvåte når dei kjem fram til Værlandet.
Etter at ”Fjalir” vart sett inn på sambandet Askvoll – Værlandet, har sjåførane på godsbilane fått beskjed frå ferjemannskapet om at dei må rekne  med å ikkje komme seg med ferja når det er dårleg vær i vinter. Tidlegare har store bilar blitt sikra med tau, men dette er ikkje tilstrekkeleg på denne ferja, og ombygging av ferja vil utgjere ein stor kostnad, så dette ser ein heller ikkje som aktuelt.

Det seier seg sjølv at dette er svært alvorleg for innbyggarane på øyane, alle verksemdene er avhengige av godsrutene. Dersom det blir lange periodar med dårleg vær, vil dette skape store problem både for handel og anna næringsliv og det vil svekkje samfunna generelt. Det er klart at samarbeidspartnarane våre ikkje finn seg i lang venting, problem med levering og andre hindringar dersom dette vert permanente tilstandar i vinterhalvåret.
Det er frustrerande for oss som lever i samfunn som Værlandet/ Bulandet å oppleve at vi vert trekte fram som glansbilde på positive og levedyktige lokalsamfunn på den eine sida, samstundes som vi må kjempe med nebb og klør for å oppretthalde ein infrastruktur som går an å leve med for lokalbefolkninga. Vi har aldri hatt anna enn marginale tilbod når det gjeld ferjetrafikken, difor vert det ekstra vanskeleg når gamalt materiell vert bytt ut med materiell som er mindre eigna enn det vi hadde, eller ikkje eigna i det heile, slik tilfellet er med ”Fjalir”.
”Kronprins Haakon og kronprinsesse Mette-Marit besøker Askvoll, Flora, Gloppen, Stryn, Hornindal og Eid i tida 5.-7. september. I alle seks kommunane er det lagt opp til utandørs folkefestar slik at flest mogleg får ta del i det kongelege besøket. 

 

Kronprinsparet nyttar også turen til å gjere seg kjend med eit framtidsretta fylke. Eit levande lokalsamfunn prega av aktivitet, engasjement og optimisme tek i mot dei kongelege på Bulandet. Seinare får dei møte folk som går nye vegar innan landbruket, og dei får møte barnehagebarna som har gitt ut bok. Kronprinsparet får høyre om det internasjonale engasjementet i kystbyen Flora. I Stryn får dei møte designverksemder som er kjende langt utanfor landets grenser. Musikkbygda Eid byr både på opera og rock - og ei orientering om tilbodet innan psykiatri- og rusomsorg. Fylkesturen vert ei reise i vakker natur, og på Svanøy får kronprinsparet jamvel oppleve nærkontakt med den norske hjorten.

 

Meir enn 60 journalistar og fotografar følgjer kronprinsparet på turen gjennom Sogn og Fjordane.”

 

Dette står å lese på Fylkesmannen i Sogn og Fjordane sine nettsider om dagen. Fylkesmannen i Sogn og Fjordane brukar med rette bygder som Bulandet som eit utstillingsvindauge for Sogn og Fjordane som eit vakkert og godt fylke å bu i.

For at vi også i framtida kan framstå som gode samfunn å leve i og besøkje, er det viktig at styresmaktene legg til rette for best mogelege tenester for innbyggarane.

I våre samfunn tilpassar folk seg dei nye tidene, alternative næringsvegar er stadig i utvikling. Turismen har vore i sterk vekst dei seinare åra.

Storsamfunnet signaliserer at dei vil satse på oss, men den praktiske politikken viser det motsette.

Korleis kan vi satse vidare når storsamfunnet ikkje vil spele på vårt lag?

Dette nye skiltet/kunstverket som er plassert på ferjeleiet på Værlandet får verkeleg ein ironisk undertone når den  i overkant av ein  timelange turen hit har føregått i ein salong under dekk, der det ikkje er mogeleg å sjå anna enn innsida av ferjeskroget.
Øysamfunna Bulandet og Værlandet kan ikkje leve med at ”Fjalir” skal halde fram å trafikkere ruta Askvoll –Værlandet. Vi treng ei ferje som er påliteleg i dårleg vær om vinteren, overbygd og tilpassa turisttrafikken om sommaren. Dette er ikkje berre ynskje frå vår side, det er heilt nødvendige minstekrav til ferjemateriellet som skal vere på dette sambandet!

Værlandet den 30. august 2006, 

Med helsing

…………………………………




……………………………

Linda Landøy







Heidi Kjæmpenes

- leiar i Værlandet Vel - 





- leiar i Bulandet Grendalag

